
АЗ НАВИСАНДА1
Ман ин ҳикоячаро («Аҳмади девбанд»-ро – К. А.) дар соли 1928 навишта будам, дар ҳамон сол дар шумораи 8-9 (11-12) ва 11-12 (14-15) журнали «Раҳбари дониш» чоп шуда буд.
Ман нахостам хонандагони ҷавоне, ки баъд аз он ба май-дон омадаанд, коргар ва колхозчиёне, ки баъд аз он саводнок шудаанд, аз мутолиаи ин порча маҳрум монанд. Бинобар ин имсол дубора кор кардам, баъзе нуқсонҳои таҳририашро ис-лоҳ намудам ва ба китобхонаи адабиёти нафисаи бачагон ва меҳнаткашони калонсоли навсавод пешкаш карданашро му-носиб дидам.
С. Айнӣ 24/I соли 1936, Самарқанд.






1. «Аҳмади девбанд» яке аз ҳикояҳои ёддоштии С. Айнӣ аст, ки дар обра-зи қаҳрамони асосии он худи нависанда тасвир гардидааст. Ин ҳикоя бори аввал соли 1928 дар журнали «Раҳбари дониш» (№ 8-9, 11-12) чоп шуда буд. Баъд нависанда онро дубора таҳрир карда, соли 1936 дар маҷаллаи «Барои адабиёти сотсиалистӣ» (№ 6) ва соли 1939 ба шакли китобча нашр намуд. Ҷ. Азизқулов ва З. Муллоҷонова – муаллифони
«Феҳристи асарҳои С. Айнӣ ва адабиёти оид ба ӯ» (Душанбе, 1963) ду нашри ин китобро, ки мутобиқан солҳои 1936 (Ленинград) ва 1939 аст, қайд кардаанд. Он соли 1949 бо баъзе таҳрири ҷузъӣ ба «Асарҳои мун-тахаб»-и нависанда дохил шуда буд. Мураттибони Куллиёти понздаҳҷилдаи устод (Куллиёт, ҷ. 5, 1963) ҳамин нашри охирро бар асос гирифта буданд ва нашри ҳозир бар ҳамин матн асос ёфта, чопҳои гуногуни асар низ қисман ба ҳам муқоиса гардид ва тавзеҳоти он низ такмил шуд. Ин асар ба забони русӣ бори аввал соли 1937 тарҷима шуда, дар маҷмӯаи С. Айнӣ «Из прошлого» («Аз гузашта») чоп шуда буд. Пас аз ин чандин бор ба забони русӣ нашр гардидааст. «Аҳмади девбанд» ба забони ӯзбекӣ дар соли 1937 дар журнали «Муштум» (№ 12) ба чоп расида буд.
I
Дар музофоти Бухоро, дар райони Ғиҷдувон, Хоҷа Соктаре ном деҳае ҳаст, ки хоҷагони он ҷо ба девбандӣ машҳур бу-данд. Аз атрофи Бухоро гирифта то Миёнколот касоне, ки ба бемории рӯҳӣ (девонагӣ) гирифтор мешуданд, ба он ҷо рӯй меоварданд ва аз он ҷо шифо металабиданд; на танҳо дево-нагон, ҳатто беморони арақӣ (тиф), вараҷа, захм, хориш ва дигарҳо ҳам ба он ҷо илтиҷо мебурданд.
Дар тарафи шимоли он деҳа як тали баланд ҳаст, ки гӯрхо-наи бобо ва аҷдоди он хоҷагон аст. Он мазорро Ҳафталам низ мегӯянд, зеро бар болои он мазор ҳафт алами (ялави) қӯтосдор, ки аломати ҳафт пири комил будааст, ҳамеша барпо буд. Маркази мазор дар қуллаи тал буда, мақбараи хоҷагони гузашта ба даруни иҳотаи махсус дар он ҷо ҷой гирифта буд. Аз беруни иҳота то рӯйи замини гирдогирди тал пур аз қабрҳои мардуми одӣ (ғайри хоҷагон) буд.
Чор атрофи он мазор заминҳои корам буда, дар ҳосилхезӣ шуҳрат дошт: боғҳо, бӯстонҳо, ниҳолзорҳо ва дарахтзорҳо ҳар яке аз дигаре беҳтар ва хубтар расида, чашми бинандаро дар ҳайрат меандохтанд.
Агар пагоҳонӣ дар вақти баромад-баромади офтоб ё ин ки бегоҳонӣ ҳангоми фурӯ рафтани хуршеди ҷаҳонтоб ба болои он тал мебаромадед, манзараеро медидед, ки қалам аз тасвири он оҷиз аст; дар як гӯшаи шарқии он тал ба болои тахтасанги мармаре, ки бар сари қабре ниҳода шудааст, нишаста ба рӯйи замин назар меандохтед, алафзорҳои юнучқа, ки то миёни одам қад кашида ҳанӯз гул накардаанд, ба назаратон ҷилвагар мешуданд. Дар он юнучқазорҳо барраҳои ширмаст, ки барои озодона чариданашон соҳибонашон cap додаанд, монанди мурғобиҳои ба даруни оби зулол шино мекардагӣ сайр ме-намуданд ва ҳар кадом буттаи алафе, ки ба назарашон хуш ояд, бо дандони нафиси садафини худ аз сари он оҳистекак канда мегирифтанд; бузғолаҳои шӯхшанги беором аз он ҳама алафҳои дилрабо рӯй тофта, магар барои ҳунарнамоӣ бошад, ба сӯйи тал медавиданд, ба баҳонаи хӯрдани хор ё чаридан дар ҷангалзор то болои мазор давон-давон мебаромаданд.
Аз ранги сабзи зумуррадини алафзор чашми худро об дода қадаре онсӯтар назар меандохтед, пайколҳои1 харбузаи нав ранговарда, майдонҳои ғӯза ва пахтаи нав гулкарда ва кӯрак-баста, ҷувориҳои баландқомати нав саркашида, яке аз паси дигаре назари тамошои шуморо ба тарафи худ мекашид.
Ҳой-ҳӯйи деҳқонбачагон, ки бо фалохбон ва шақшақаҳои худ гунҷишк, зоғ, соч ва зоғчагонро аз сари ҷуворӣ ва арзан-пояҳо меронданд, ҳаёҳӯи посбонони майдони ҷангҳои қади-миро ба ёд меоварданд. Гурӯҳи анбӯҳи сӯйдӣ, соч ва зоғча-гон, ки аз ғурриши фалохбони онон рамида парвоз намуда, роҳи киштзори бепосбонеро пеш мегирифтанд, чун абри сиёҳи баҳорон бо тезӣ ва ғурриши тамом аз болои сари шумо мегузаштанд.
Агар назаратон боз андаке дуртар давад, медидед, ки дар лаб-лаби ҷӯйи Мазрангон дар рӯйдарича ва сарҳавзи деҳқонон ҳар гуна дарахтони сабзу хуррам cap кашида бу-данд. Аз ба ҳам пайвастани шоху барги дарахтони бед, сафе-дор, гуҷум ва дигарҳо дару девор, хона ва бомҳои деҳқонон, ки он қадар зебоӣ надоштанд, аз чашматон пӯшида ме-монданд.
Дар он тарафи ҷӯйи Мазрангон ва канори деҳа майдони фарохи нишебе буд, ки то лаби дарёи Зарафшон сарозер ме-расид. Сар то сари ин майдонро ҷӯйчаҳои обпартави Мазран-гон, ҷӯйҳои осиёи боло ва осиёи поён, шохобҳои онон, заҳкашҳои хурду калон, ки дар атрофи заминҳои корам деҳқонони он сомон кандаанд, фурӯ мегирифтанд. Шилдир-шилдири ин ҷӯйчаҳо бо шарроси новаҳои осиё ва ғурриши оби Зарафшон ба ҳам омехта ба гӯшатон як мусиқаи мукам-мали зерубамдореро менавохтанд.
Киштҳои кунҷид, лубиё, нахӯд, мош, харбуза, тарбуз, ху-сусан шолӣ зинат бар зинати ин майдони сабзу хуррам ме-афзуданд. Заминҳои ғайрикорами ин майдон ҳам холӣ намон-да, сусҳои сурхчатобро, ки ширинмийя2 меноманд, то миёни

1 Пайкол – қитъаи замини корам.
2 Ширинмийя – суси ширин. Сус – рустании худрӯйи дарозрешаест, ки мийя ҳам мегӯянд. Он ду навъ – талху ширин мешавад ва ширинмийя аз
одам расонда буд. Мурғони титав (тустовуқ), ки дар ҳеҷ ҷо аз дасти фарзандони одам дар амон нестанд, дар даруни ин сусзорҳои ғӯлӣ хона монда, тухм пахш карда, чӯҷа бароварда, бо хотирҷамии тамом бачагони худро парвариш менамуданд.
Дарёи Зарафшон, ки аз тарафи шарқи шимолӣ ба тарафи ҷануби ғарбӣ равон буд, дар cap то сари ин майдони сабзу хуррам монанди нимдоираи сафеде, ки аз оби нуқраи зулолаш кашида бошанд, ба назаратон метофт.
Чун назаратон аз дарёи Зарафшон гузашта, ба сояи бу-нафшаранги кӯҳи Қарнаб бармехӯрд, тамошои он тарафро тамомшуда ангошта, дилатон мехост, ки тарафи дигари ин талро низ аз назар гузаронед. Ин ҳангом аз ҳама пештар диққати шуморо тарафи шимоли ғарбии ин мазор, ки cap то cap бо боғҳои ангур ва ниҳолзорҳои мевадор зебу зинат ёфта буд, ба сӯйи худ мекашид.
Вақте ки аз дарвозаи ҷанубии ҳазира (иҳотаи мазор) даро-мада аз даричаи шимолиаш берун мебаромадед, пеш аз он ки киштзорҳоро тамошо кунед, ғори бадҳайбате аз пеши поятон баромада ба дили шумо ҳарос меандохт.
II
Оре, ғори мазори Хоҷа Соктаре пурҳарос буд, аммо пурҳаросии ин ғор на танҳо аз он ҷо буд, ки даҳони фарсудаи танге ва дунболаи торики фарохи чуқур ва дарозе дошт, бал-ки аз ин ҷиҳат боз ҳам пурҳаростар буд, ки «ин ғор хобгоҳи девон, нишемангоҳи париён, бошишгоҳи аҷинагон ва ором-гоҳи аждаҳои тилисмбон аст» гуфта дар забони мардум шуҳрат дошт.
Қисми болоии ин ғор ба мурури замон, бо таъсири барфу борон афтода то нимаи тал фуромада будааст, пас аз он дар он ҷо аз хишти пухта сутуне сохта, сақфи болоии онро аз ғал-тидан боздошта будаанд, ки даҳонаш монанди даҳони танӯри якрӯя менамуд.
Дар ин воқеа низ ривояти аҷибе дар миёни мардум овоза дошт: гӯё пас аз афтодани як қисми он ғop девоне, ки дар он

навъи ширини он аст.
ҷо маскан доштаанд, аз девбанди он замон илтимос кардаанд, ки ӯ «коре карда хонаи онҳоро аз ғалтидан нигоҳ дорад, то ки онҳо абадулобод дар ин ҷо осуда зиндагонӣ намуда, аз амру фармони авлоди ӯ берун нараванд». Ба сабаби ҳамин будааст, ки он девбанд ин сутунро сохта будааст.
Дар рӯ ба рӯйи даҳони ғор айвончае ҳаст, ки агар касе ҳаваси девбанд шудан дошта бошад, чил шабонарӯз дар ин ҷо нишаста азоимхонӣ1 мекардааст.
Дар ғарбии тал чорбоғча, сарҳавз ва миқдоре ҷангалзор ҳаст, ки гуё шабҳо девон ва париён ба он ҷо баромада ҳаво мехӯрдаанд ва базм мекардаанд. Овози ғазалхонӣ ва нағма-навозии париён шабҳо аз он ҷо шунида мешудааст.
Дар ҳаққи он ғор ва бошандагонаш бисёр ҳикоятҳои аҷиб бастаанд; гуё агар шабҳо касе ин ҷо ояд, ки ӯро париён нахоҳанд, мезадаанд, ба ҳадде ки даҳонаш каҷ мешудааст, ҳатто баъзеҳо мемурдаанд. Баъзе шабҳо девони он ҷо наърае мекашидаанд, ки роҳгузарони он давру пеш бо шунидани он овоз аз худ рафта меафтодаанд.
Як махлуқи аҷибе, ки дар ин ғор манзил гузида аст, аждаҳои тилисмбон будааст. Гуё яке аз девбандони гузашта дар буни ин ғор ганҷе гузошта, бар рӯйи он тилисме баста, ин аждаҳоро бо қувваи азоимхонӣ аз пушти кӯҳи Қоф оварда, барои нигаҳдории тилисми худ дар он ҷо посбон гузошта бу-дааст. Нафаскашии ин аждаҳо шабҳо, ҳатто баъзан рӯзҳо ҳам ба гӯши касе, ки гӯш меандозад, ғуррос зада меистодааст.
Ин аждаҳо дар ҳар сари чанд гоҳ шабҳо аз ғор баромада, то лаби дарёи Зарафшон рафта, об нӯшида меомадааст. Даҳони ин аждаҳо чунон калон будааст, ки лаби зеринашро дар таги дарё паҳн карда, лаби болоияшро монанди тахтаварғ2 бар ҳа-во рост намуда, бо як ҳӯрт задан тамоми оби дарёро якбора дам мекашидааст. Як-ду соат ба ҳамин тариқа об нӯшида, баъд аз ташнашикан шудан бозгашта ба хонаи худ – ба ғор меомадааст. Агар дар вақти рафтуомади ин аждаҳо баногоҳ

1 Азоим – афсун ва дуоҳое, ки ба беморон мехонанд. Азоимхонӣ дуохони-ест барои тасхир ва ром кардани дев бо афсун ва сеҳру ҷоду.
2 Тахтаварғ – асбоби чӯбин ё сангин, ки бо он роҳи обро мебанданд.
дар сари роҳаш касе бархӯрад, он касро зинда ва нохоида фурӯ мебурдааст. Аммо ба касе, ки ба худаш наздик наояд, кордор намешудааст: ин вазифаро дар аҳдномае, ки бо девбанди мазкур баста будааст, ба гардан гирифта будааст.
Касоне, ки ба нияти девбанд шудан дар айвончаи рӯ ба рӯйи ғор чилла нишаста азоимхонӣ мекардаанд, шабҳо ба муқобилати девҳо ва париҳо тоб наоварда беҳуш гардида ме-афтодаанд, баъзеашон бемори барҷомонда шуда ё даҳонашон каҷ гардида оқибат мемурдаанд.
Касоне, ки азоимхониро ба нисобаш расонда девбанд шуда мебаромаданд, ҳикоят мекарданд, ки «дар вақти дуо хондан аз даҳони ғор садои наъраи девҳо ва нафаскашии аждаҳо шунида мешавад, ки заҳраи одам тоб наоварда, кас беҳуш гардида меғалтад. Ин гуна касон албатта мағлуб ме-шаванд ва нобуд мегарданд. Аммо касе, ки пираш комил ва эътиқодаш қавӣ бошад, дили худро бой надода, дуоро ба ни-собаш расонда, девбанди комил шуда мебарояд. Девон дигар аз фармони ӯ берун баромада наметавонанд». Мегуфтанд, ки
«гоҳо дар атрофи ғор оташпораҳо намудор мешаванд, ин оташпораҳо ҳамон париёнанд, ки мехоҳанд девбандшаван-даро сӯзонанд. Дар ин ҳол ҳам нотарсии он шахс ва дастги-рии пир лозим аст, вагарна он девбандшаванда ба мақсад нарасида талаф мешавад».
Рӯзона ба нияти зиёрат ё саёҳат ҳар кас ба ин мазор ва ба наздикии ин ғор омада равад ҳам, шабона касеро ёрои он набуд, ки дар ин давру пеш қадамгузор шавад. Хусусан агар касе шабона ба қасди озмоиш ё ба сифати шаккокӣ дар ин ҷо биёяд, албатта ба як бало гирифтор мешудааст.
Девонашудагон, аҷиназадагон ва умуман беморон аз ҷойҳои дурдаст ба хонаҳои хоҷагони Соктаре омада мехоби-данд. Азбаски хоҷагон авлоди он девбанди гузашта будаанд, девонагон ва беморонро гӯё бо ёрии девон ва париёни мазори гузаштагони худ дуруст мекардаанд. Агар беморон ва ё соҳибони онон беихлос ва шаккок бошанд, дуруст намешуда-анд.
Ин буд эътиқоди оммаи мардум дар бораи он мазор, он ғор ва он хоҷагон!..
III
Айёми зимистон, мавсими барфу борон; ҳавзҳо ва ҷӯйҳо ях баста, шохҳои дарахтон афсурда ва шикаста; говон ва харон дар гӯшаи оғил ё кунҷаки собот фурӯ монда, гурбагон аз шиддати сармо чун мушҳои гурбадида дар гурбадави сандалӣ хазида буданд.
Дар ин фасл аз ҳайвоноти чорпо танҳо шутури нар аст, ки мастӣ мекунад, наъра мекашад ва чун девонагон аз даҳони худ кафк мепарронад ва аз парандагон танҳо зоғи ало ҳар қадар барф бисёр борад, ҳамон қадар шодмон мешавад, барфбозӣ мекунад, рақс менамояд ва бо садои нофорами худ гӯши афсурдагони зимистонро кар мекунад.
Дар ин фасл, ки сардии ҳаво қариб се моҳ кашол меёбад, деҳқононро рӯзгузаронӣ он қадар хуб намешавад. Санда-лиҳошон, ки аз оташи пагоҳӣ пур карда шудаанд, аз рутубати замин то чоштгоҳ пур аз хокистари оболуд мегарданд.
Дар ин айём, ки дар замин кор кардан мумкин нест, ягона машғулияти деҳқонмардон ғӯзакашӣ, ҳаллоҷикунӣ ва бо-фандагӣ буда, кори деҳқонзанон пахтасозӣ, пағатобӣ, ре-сандагӣ ва найчаандозӣ буд.1
Аммо бачагони хурдсолро зимистон он қадар бад намегу-зашт: дар рӯзҳои офтобноки зимистон, ки аз камоли сардиаш вайро офтоби бачакушак меноманд, бачагон ба ёбон барома-да, то карахт шуда афтоданашон хартозӣ мекарданд ё дар рӯйи ҳавз ва ҷӯйҳои яхбаста яхмолак мепариданд; бо ин гуна бозиҳо рӯзҳои кӯтоҳи зимистонро гузаронида, шом ки шуд, даррав мехобиданд, дигар то рӯз шуда, баромадани офтоб намедонистанд, ки аз дунё чӣ гузашта ва барф чанд ваҷаб бо-ридааст. Модари меҳрубон, ки доранд, ӯ ба дар ҳол ки бошад, то субҳ ҷойи хоби онҳоро гарм нигоҳ медошт, дар ин ҳол ба онҳо на ғами сармо буд ва на парвои гармо.
Калонсолон ва навҷавонон барои бартараф кардани дилги-рии зимистон, ҳеҷ набошад, ҳафтае як шаб кӯшиш мекарданд, ки ба як ҷо ғун шуда суҳбат кунанд, ғазал хонанд, қисса шу-наванд, қофия гӯянд ва ширинкорӣ намоянд.

1 Ин ҳоли замони пештараи деҳқонони Бухоро буд, ки то замони колхозӣ онҳо бештарин пӯшоки худро худ ҳозир мекарданд (шарҳи нависанда).
Ин гуна ҷамъомадҳо ё ба сурати гаштак1, ё ба тарзи данго-на2 ва ё ин ки ба тариқаи ҳарифона3 барпо мешуд. Бештарини ҷамъомади ҷавонон ба тарзи дангона ва маҷлиси миёнсолон ба сурати гаштак мегузашт. Ҳарифона бошад, дар чойхонаҳо, баққолиҳо ва сари осиёҳо ба амал меомад.
IV
Шабе аз шабҳои зимистон, ки дару боми деҳқононро барф фурӯ гирифта буд, қариб бист нафар аз ҷавонони деҳаи Сок-таре дар меҳмонхонае маҷлиси дангона барпо карданд. Меҳмонхона назар ба тарзи зиндагонии деҳот хеле хуб ороста буд: дар замини меҳмонхона барои нигоҳдории рутубат най рехта, аз болои он бӯрё андохта ва аз болои бӯрё намади қазоқии хубе паҳн карда буданд. Кӯрпа ва кӯрпачаҳо ҳам он қадар чиркин набуданд.
Дар пешгоҳи меҳмонхона сандалии гарм ва дар поёни он манқали чӯянии пуроташ буд. Дар гирдогирди он манқал4 шаш ҳалқаи чойникмонак буд, ки чойникҳои чойи кабуд дар он ҷо дар ҷӯш буданд.
Дар беруни меҳмонхона, дар таҳти айвончае дар болои гулхан чойҷӯши сиёҳ овезон буд, ки дам ба дам барои чой-никҳои холишуда оби ҷӯш тайёр мекард. Гулхан бо шохаҳои зардолу, себ, тут ва дигар дарахтони мевадор, ки имрӯз барои ҳамин маҷлис шикаста оварда буданд, фурӯзон буд. Лахчаҳои гулхан пасу дунбол ба сандалӣ ва манқал нақл меёфтанд.
Аз рӯйи сандалӣ гирифта то поёни меҳмонхона чор дона шамъи нимчагии ҷойдорӣ нур мепошиданд.

1 Гаштак он аст, ки якчанд нафар иттифоқ шуда, ҳафтае як бор ҳар яке ба навбат зиёфат медиҳад. Азбаски ин зиёфат гардиш карда ба сари ҳар кас меояд, «гаштак» номидаанд (шарҳи нависанда).
2 Дангона он аст, ки якчанд нафар дар байни худ пул чамъ карда, то та-мом шудани он маблағ ҳафтае якборӣ ҷамъ шуда зиёфат мехӯранд (шарҳи нависанда).
3 Ҳарифона он аст, ки якчанд кас ҷамъ шуда, як оши палав мепазанд ва харҷи он ошро баробар медиҳанд (шарҳи нависанда).
4 Манқал – зарфи даҳонфарохи поядор, ки дар он оташ афрӯхта гарм ме-шаванд.
Шуълаи шамъҳо, оташи сандалӣ ва манқал, буғи чойникҳо, нафаси аҳли маҷлис бо бухори чилиме, ки дуд ба дуд мека-шидандаш, ҳамагӣ дар як ҷо ҷамъ шуда, хонаро чун ҳаммом гарм карда буданд. Хона хақиқатан ҳамчун ҳаммом шуда буд, аз дуд ва бухоре, ки то шифти хона печида мебаромад, васса ва болор намудор намегашт; агар ду равзани дар рӯ ба рӯйи якдигар аз шимол ва ҷануб дар таҳти забаррав воқеъ буда ку-шодагӣ намебуданд, аз гаронии ҳавои хона нафаси аҳли маҷлис танг шуда мадҳуш мегардиданд.
Аз хӯрданиҳо нону мавиз, қандалоту печак, пиставу бодом, ғӯлингу санҷид, шӯрбо, палав, харбузаву ангур ба навбат дастурхонро зинат медоданд.
Маҷлисро Ниёзгӯппон1 ном касе, ки бобои ҷавонон буд, идора мекард. Ниёзгӯппон на аз ҷиҳати калонсолиаш ба ин
«мансаб» расида буд, балки ӯ корҳо карда, корномаҳо нишон дода, сафҳоро дарида, шартҳо ва гаравҳоро бурда, ба ин ҷода (ба ҷодаи бобоии ҷавонон) баромада буд.
Дар маҷлис як пайт яккахонӣ шуд, онҳое ки овози хуш доштанд ва мақоме медонистанд, барои хурсандии дӯстон ғазалхонӣ карданд, «офарин»-ҳо, «намурӣ»-ҳо ва «зинда бош!»-ҳо шуниданд. Дар фуроварди яккахонӣ якчанд нафар ҳамовоз шуда, рубоиҳо, чорбайтҳо ва ашӯлаҳо хонданд. Дар вақтҳои дамгирии сурудхонон тақлидчиён масхарабозӣ карда ҳар касро тақлид менамуданд, қофия мегуфтанд, хушгӯйӣ ва ширинкорӣ мекарданд.
Вақт аз ними шаб гузашта буд. Яке аз аҳли маҷлис барои қазои ҳоҷат берун баромад, аз миёна ду сония нагузашта,
«вой мурдам!» гӯён фарёди ҷонкоҳе кашид. Бо шунидани он овоз «магар дузде ё нохалафе омадааст» гӯён аҳли маҷлис
«кордҳо ва калтакҳоро гирифта, ҳама якбора берун давиданд. Диданд, ки он шахсе дар таҳти собот2 бар болои тӯдаи пору афтодааст ва барзагови сиёҳи калоне, ки аз оғил канда баро-мада будааст, ҳар тарафи он шахсро бӯида «ҳу...у…ҳу…у» мегӯяд.

1 Гӯппон – паҳлавон, зӯрманд
2 Собот — айвоне, ки дар вай ҳайвонот мебанданд (шарҳи нависанда).
· Бачаҳо, чор тарафро бинед ва хабар гиред, ки чӣ ҳодиса рӯй додааст! – гуфт бобо (Ниёзгӯппон).
Роҳрави дарвозахона, каҳхона ва бомҳоро диданд, ки аз душман асаре нест. Дар рӯйи барфе, ки имшаб борида буд, нақши пое ҳам наменамуд, то ки «дузд омадааст ва гурехта-аст» гӯянд.
Оқибат шахси мадҳушафтодаро бардошта ба хона даро-варданд. Ба рӯяш ва синааш оби сард заданд, ки баъд аз соате ба ҳуш омад ва чашмонашро кушода:
· Маро кӣ ин ҷо овард? – гуфта, аз касоне ки ба болои са-раш ҷамъ шуда буданд, пурсид:
· Моён!
· Шумоён ҳам дидед?
· Чиро?
· Девро.
· Дев куҷо буд? – гуфта савол дод Аҳмад ном аз аҳли маҷлис, ки як ҷавони навраси 16-17-сола буд.
· Вақте ки ман, – гуфт он шахси мадҳушафтода дар эзоҳ – аз хона баромада мехостам ба собот дароям, дев ба сурати барзагови сиёҳе даромада маро заданӣ шуд... Зад ё назад, ха-бар надорам. Аммо ҳамин қадар медонам, ки як фарёд каши-даму афтодам.
Аҳмад аз ҳикояи ин шахс беихтиёр хандид ва гуфт: Боракаллоҳ ба дилу гурдаат! Гови аз оғил канда баромада-
ро дев гумон карда, аз вай тарсидию аз ҳуш рафтӣ.
Он шахс мехост, ки гуфтаи Аҳмадро рад кунад ва исбот намояд, ки албатта девро дидааст, аммо дигарон ҳам сухани Аҳмадро тасдиқ карда гуфтанд:
· Оре, гов буд, мо ҳам дидем ва баъд аз туро ба хона даро-вардан Мухтор онро ба оғил дароварда баст.
Асли воқеа ин гуна рӯй дода буд: вақте ки он шахс барои қазои ҳоҷат аз хона баромад, бисёр танг шуда буд ва бинобар ин пеш аз он ки ба ҷойи махсус расад, домани худро бардо-шта ҳозирӣ медид. Гов, ки ба сабаби машғулияти соҳибаш дар маҷлиси дангона имшаб хӯроки муқаррариашро нахӯрда бисёр гушна монда буд, домани бардоштаи он шахсро домани пуркоҳ гумон кард. Чун дид, ки он шахс ба тарафи худаш
нарафта рӯй ба дигар ҷониб дорад, бо як ҳирси говона як зӯр зада ресмонашро канд ва ба тарафи он шахс давид, ки хӯроки дар домани ӯ бударо рабуда хӯрад.
Он шахс, ки ҳамеша аз модару модаркалонони худ афсо-наҳои дев, парӣ, аҷина ва монанди инҳоро шунида тарбия ёф-та буд ва бовар дошт, ки «агар дев ба одам зарар расонданӣ шавад, бештарин ба сурати гови корӣ даромада ҳамла мекар-дааст», он гови ҳақиқиро дев пиндошт ва бинобар ин худро бой дод ва аз ҳуш рафта афтод.
Ҷавонон ба аҳволи ин шахc хандиданд ва масхара доштанд. Яке гуфт:
· Бо ин дилу гурдаат имшаб роҳи хонаатро чӣ гуна меёбӣ? Дигаре гуфт:
· Баъд аз ин ба ту саллаи занбарӣ ва яккакорди якгазӣ1 ҳаром аст; акнун ту монанди занон лачак2 банд ва ба сари чарху дуг нишин!
Сеюмӣ масхара дошта ва пичинг карда гуфт: Офарин ба дилу ҷигарат! Агар монанди ту чор ҷӯра дошта бошем, хара-мон дар кӯчаи Хиёбони Бухоро ҳанг хоҳад зад...3
Яке аз аҳли маҷлис, ки Шокир ном дошт, аз даҳони пурно-саш оби носолуд парронда-парронда ба гап даромад ва ба ҷа-вонон гуфт:
· Ҳамаи шумоён хонашери майдонғарибед! Намедонед, ки дев чӣ ва аҷина кадом аст? Ҳоло кӣ медонад, ки он гови дар оғил будагӣ буд, ё деви ба сурати гов даромада?

1 Саллаи занбарӣ — як навъ саллабандӣ аст, ки ба шакли занбар меша-вад. Ин гуна саллабандӣ махсуси олуфтагон ва зӯроварон буд. Инчунин яккакорди калон овехта гаштан ҳам махсуси олуфтагони ҷавон буд. Ам-мо одамҳои одӣ қӯшкорд (ҷуфткорд) меовехтанд (шарҳи нависанда).
2 Лачак – парчаест, ки занон дар зери гулу мебанданд ва рӯйи синаашон-ро мепӯшонанд.
3 Бештарин аҳолии Хиёбони Бухоро харҳои калони зӯрро парвариш карда савор мешуданд ва дигар харбозони олуфта харҳои хуб тарбия карда, га-ла шуда ба кӯчаи Хиёбон мебурданд. Агар хари инҳо аз хари хиёбониён зӯртар бошад, дар он ҷо ҳанг зада, дар ҳангзанӣ хари хиёбониёнро мағлуб мекард ва агар камзӯр бошад, дар он ҷо ҳанг зада наметавонист ва мағлуб шуда хомӯш мегардид. Ин масал аз ҳамин ҳикоя мондааст (шарҳи нависанда).
Шокир носро ба зери бурё туф карда сухани худро давом дод:
· Ман бисёр дидаам, ки дев ҳатто ба сурати гови худам даромада, маро заданӣ шудааст.
· Заданӣ шуда намондааст, балки задааст, – гуён Аҳмад сухани ӯро бурид ва эзоҳ дод. – Агар туро дев намезад, ин гу-на девонавор гап намезадӣ.
Шокир оташин шуда, сухани худро давом дод:
· Дев маро заданӣ шуд, лекин ман ба шарофати ин бозу-банд (зери бағали худро кушода, бозубанди калонеро нишон дод), ки ба ман раҳматӣ эшони Баракатхоҷа дода буданд, ха-лос шудам.
· Раҳматӣ эшони Баракатхоҷа девбанди калон буданд, – гуфта Ашӯр ба гап даромад ва ҳикоя cap кард. – Раҳматӣ мо-дарам мегуфт, вақте ки ӯ хурдсол будааст, аҷина ба ӯ ахсум шудааст, ҳар шаб ба хобаш даромада метарсондааст. Эшони Баракатхоҷа, ки ҳамсоя будаанд, аз ин ҳол хабардор шуда, аласкуниро1 ба модарам фотиҳа додаанд. Баъд аз он аҷинаҳо ба ӯ ром шуда, ӯро наметарсондагӣ шудаанд. Ҳатто модарам бо аласкунӣ аз дигарон ҳам аҷинаҳоро дур мекард, ҳар бемо-ре, ки ба хонаи мо меомад, модарам як парча латтаи куҳнаро ба сари чӯбе печонда оташ дармедод ва ба болои сари бемор
«алас-алас, аз ҳамаи зиёну захматҳо халос! Ба ҳурмати чил тан, ёздаҳ тан, ҳафт тан ва Хизру Илёс» гуён мегардонд. Агар он бемор шаккок набошад, дуруст мешуд.
· Агар шаккок бошад, яъне дардаш зӯртар бошад, аз авва-лааш ҳам бадтар шуда оқибат мемурд, гӯй! – гуфт Аҳмад пи-чингзанона сухани Ашӯрро бурида ва илова кард:
· Ҳамаи инҳо аз тарс ва бегурдагии одам аст, ба одами но-тарс ҳеҷ чиз зарар расонда наметавонад.
· Дев ва аҷина душмани номард аст, – гуён бобо ба гап даромад ва давом намуд:
· Агар душманатон аз хели одам бошад ва ба назаратон

1 Аласкунӣ – навъи табобат ба воситаи оташгардонӣ, ки аз оини зар-душтӣ боқӣ мондааст. Алас кардан – касеро оташ гардонидан одатест, ки табибони фусункор ба кор мебаранд.
намуда ба шумо ҳамла карданӣ шавад, «як ҷон ба як ҷон» гу-ён бахтозмоӣ мекунед. Ҳумсои аҷина як душмани ҷудо но-танте, ва як мезанад, ки ҳам кар мешавед ва ҳам кӯр. Ба муқобили деву аҷина зӯроварӣ ба кор намеравад. Вагарна дар байни ҷӯраҳои мо одами тарсончак нест.
V
Ниёзгӯппон найи чилими ба пеши даҳонаш омадаро ги-рифта, ду-се қуллоб кашида давом кард:
· Ман аввал саргузашти худамро ҳикоя кунам. Шумо ме-донед, вакте ки ғиҷдувониён дар тарфбозӣ1 бо вобкандиён тараф шуданд, даҳанмарди ғиҷдувониён ман будам. Лекин тарфе, ки дар дасти ман буд, сусттар ҷой карда шуда будааст. Вақте ки оташ додам, ба зудӣ оташ дар зери тарф рафт ва кулӯхро аз таги тарф бароварда пошна зад, дасти ман то оринҷ сӯхта шалҳид, ҷомаам оташ гирифт, қариб буд, ки ҳамаи баданам сӯзад. Даррав ҷӯраҳо маро бардошта ба ҳавзи Дарвешобод партофтанд ва ман аз мурдан халос шудам.
Ниёзгӯппон доғҳои дасти шалҳидаашро ба ҷӯраҳояш ни-шон дода, ба ҳикояи худ давом намуд:
· Бо ҳамин қадар кор (бо пошна задани як тарф) вобкан-диён «уй-уй» гуён моро шикастхӯрда нишон дода гаппаронӣ карданд. Мо ҳам ба тақдир тан дода, дам шудем ва ниқорги-риро ба соли дигар мондем.
Ниёзгӯппон як чилими дигар кашида боз ба гап даромад:
· Соли дигар то вақти сайри Дарвешобод ба Усто Равшани позарез2 фармуда як тарфи бисёр калон резондем. Қолиби он тарфро Мулло Файзӣ гирифт, ки аз ҳунармандони якуми за-

1 Тарф – зарфест монанди офтобаи чӯянии бенӯлу даста, ки аз чӯян мере-занд, ду даҳон дорад, дар даҳони зеринаш аз дарун як лӯнда кулӯхро банд мекунанд. Пас аз он доруи милтиқро бо чанд гуна резаҳои маъданӣ дар даруни он ҷой мекунанд. Дар шабҳои сайру тамошои вақтҳои пеш ҷавонон бо якдигар тараф шуда, аз ду сӯй тарфҳоро бардошта оташ ме-доданд. Тарфи ҳар кас, ки хушоташтар, гулрезтар ва бадавомтар буда, шуълааш росттар барояд, он бурдагӣ ва ғолиб ба шумор мерафт (шарҳи нависанда).
2 Позарез – оҳангаре, ки олоти чӯянӣ барои сари омочи ҷуфтронӣ ме-созад.
мона аст. Доруяшро ҳам Мулло Файзӣ тайёр кард: мисреза, чӯянрезаҳо ва боз ким-кадом маъданҳоро ба дору ҳамроҳ кард, ки тарф дар вақти оташ дардодан ҳафтранг гул мерехт. Оташаш ҳам монанди сутуни баланде, ки ба вай танобҳои ошиқпечони гуногунтухм печида гулҳои рангоранг кушода бошад, рост ба осмон мебаромад ва дар гирдогирди худ гулрезӣ мекард, мисли думи товуси хиргоҳ шудаистода бо рангҳои гуногуни дурахшон медурахшид...
Магар чилими дуд ба дуд кашидаистодааш кайфи Ниёзгӯппонро баробари кайфи саргузашташ набардошт, ки дар аснои ҳикоят даст дароз карда, аз дасти Шокир носка-дуяшро гирифта, кафашро пур карда ба даҳонаш ҳаво дод ва давом кард:
· Ин тарф бисёр калон буд, як одам, ду одам ба даст бар-дошта саришта карда наметавонист. Бинобар ин дар миё-наҷойи як тахтаи гуҷум1, ки се оршин қад ва якуним оршин бар дошт, ин тарфро шинондем...
Магар ба сабаби гапзада истодан буд, ки нос дар даҳони Гӯппон пеш аз вақташ об гирифта ба гапзаданаш роҳ надод, Гӯппон ҳам носро ба девор туф карда фиристода ба суханаш давом кард:
· Вақти сайру шаби ҳунарнамоӣ расид. Чор тарфбози за-бардаст, ки яке аз онҳо ман будам, аз чор гӯшаи тахта бар-дошта дар майдон тайёр шуда истодем. Аз ду тараф мушакҳо ва тарфҳои дастии муқаррарӣ парронда шуданд. Дар вақти гармии бозӣ ва ҷӯшиши гирудор тарфи фармударо оташ дар-додем, оташи гулрез ба фалак печид, қийғоси дӯсту душман ба осмон баромад. Чашми вобкандиён мош барин гардид, даҳанашон калӯшкуҳна барин яла шуда монд. Мо чор нафар монанди шутурони масте, ки дар майдони шутурҷанг cap до-да шуда бошанд, аз даҳонҳо кафк парронда наъра мекашидем, ғурриш мекардем. Дар ҳолате ки оташи тарф ғуррос зада ме-баромад ва тахта ба дастамон буд, монанди аспони харос2 чарх мезадем...

1 Гуҷум – дарахти сада, қайрёғоч.
2 Харос – осиёи аспӣ аст, ки дар вай чанд capасп баста мегардонданд (шарҳи нависанда).
Ниёзгӯппон, ки дар вақти тасвири саргузашташ гӯё ҳозир ҳам дар ҳамон майдон тарфи фармударо парронда истода бошад, кафки даҳонаш ба муйлаб ва буруташ пош мехӯрд, аз лабу даҳонаш кафкҳои носолудро пок карда, овозашро қадаре пасттар ва оҳангашро маъюсонатар карда давом намуд:
· Дареғ, сад дареғ, ки ҳанӯз нимаи дору тамом нашуда тарф таркид, тахта ҳам пора-пора шуда ба атроф парид, ҳашт нафар мурданд, се нафари онҳо он касоне буданд, ки ҳамроҳи ман тарфро бардошта гашта буданд. Аммо ман бо шикастани дасти ростам зинда мондам...
· Магар ба тамошобинони дигар зарар нарасид? – гуфта Аҳмад бо ҳаяҷон пурсид.
· Чаро зарар нарасад? – гуфта Гӯппон давом намуд: – каси бисёре бо зарби порчаҳои тарф ва тахта маҷрӯҳ шуданд, мар-дум дар воҳима афтода, гурӯҳ-гурӯҳ ба ҳар тараф мегу-рехтанд, каси бисёре дар вақти гурез дар зери пойи якдигар монда ҳам маҷрӯҳ ва маиб шуданд... Хайрият, ки дар ҳамин вақт Қаландари зарангаригӣ бо ҳамроҳии Ҳамрогавбоз1, ки онҳо он вақтҳо гуреза шуда мегаштанд, аз ким-куҷо пайдо шуданд, маҷрӯҳон ва афтодагонро аз таги пойи мардум бар-дошта ба канор бароварданд, бачагон ва одамони пирро аз байни талотӯб бардошта ба боми каппони гандум ҳаво дода, онҳоро аз талаф шудан халос карданд...
· Қаландар ва Ҳамрогавбоз чаро гуреза шуда мегаштанд?
· гуён Аҳмад ба Гӯппон савол дод.
Ниёзгӯппон ба садои худ, ки дар вақти нақли фалокати ху-даш қадре маъюсона мебаромад, як оҳанги қаҳрамонона дода гуфт:
· Қаландар ва Ҳамрогавбоз ҳақиқатан ҳам одамони мард буданд, онҳо аз ҳеҷ чиз наметарсиданд. Воқеаи гурезагии онҳо ин аст, ки вақте 15-20 савор аз одамони амлокдор аз ба-рои мол кардани (андоз андохтани) гандуми деҳқоне ба сари заминаш мераванд, ба баҳонаи тахмин кардани ҳосили ган-

1 Нависанда Ҳамрогавбозро дар «Ҷаллодони Бухоро» аз аввал то охири асар ҷо-ҷо ёд кардааст, хусусан дар бобҳои «Дар ҳавлича» ва «Машинаи тороҷгарӣ». Ниг.: «Куллиёт», ҷ. 1, саҳ. 116-119, 180-182.
дум сулуқи1 аспҳошонро бароварда, ба даруни гандум меда-роянд ва гандуми суп-сурх пухтаро ба аспҳошон мехӯронанд. Албатта, хеле гандум дар таги пойи аспҳо ҳам монда нобуд мешавад. Деҳқон мегӯяд: «Бегиҷонҳо! Шумо, ки ҳоло ган-думро ба аспҳотон мехӯронед ва поймол мекунед, ман моли-яти (андози) инро аз куҷо ёфта медиҳам?»
Ин сухани деҳқон ба одамони амлокдор сахт мерасад ва худҳошонро таҳқир кардашуда мешуморанд ва яке аз онҳо ба сари деҳқон бо қамчин мезанад. Деҳқон доду фарёд мекунад. Дар ҳамин вақт ба болои воқеа Ҳамрогавбоз ва Қаландар, ки роҳгузар будаанд, расида меоянд. Ва сурати воқеаро фаҳмида, деҳқонро ҳимоят мекунанд, одамони амлокдорро ҳақорат медиҳанд. Одамони амлокдор ба сари онҳо ҳам қамчин ҳаво-ла мекунанд. Аммо ҳар дуи инҳо мисли шере, ки ба думаш расида бошанд, ғуррида оташин мешаванд. Халачӯби говронӣ ва молапочаи деҳқонро аз сари замин гирифта, одамони ам-локдорро мекӯбанд, сари яке аз онҳо мекафад. Онҳо мегуре-занд ва рафта ба амлокдор шикоят мекунанд. Амлокдор барои дастгир карда ба зиндон фиристодани Қаландар ва Ҳамро-гавбоз одамҳои яроқнок мефиристад. Лекин инҳо рӯй пинҳон карда, ба даст намеафтанд. Аз ин воқеа ду сол гузашта бошад ҳам, ҳанӯз инҳо рӯйрост ба бозор намебароянд. Шаби тарфбозӣ пинҳонӣ ба тамошо омада будаанд, ки хеле мар-думро аз талаф шудан халос карданд. Вақте ки одамони ҳокимон пайдо шудани онҳоро фаҳмида, дар пайи дастгир карданашон афтоданд, боз ғоиб шуда рафтанд.
Инҳо ҳам дев ё аҷина будаанд-дия, – гуфта Аҳмад пас аз як пичинг паррондан пурсид: – ҳокимон магар ба касоне, ки ба мурдан ва маҷрӯҳ шудани ҳамин қадар одам сабаб шудаанд, чизе нагуфтанд?
– Не, – гуфт Гӯппон, – ҳамон шаб мо, тарфбозони машҳур, рӯй пинҳон кардем. Ҷалолиддинамин дар миёна даромада, аз ҳамаи тарфбозон се ҳазор танга ғундошта, як қисмашро ху-даш хӯрда, бақияашро ба чор ҳокими Ғиҷдувон дод, бо ҳамин

1 Сулуқ – оҳани занҷирдори лаҷоми асп, ки вақти лаҷом задан дар даҳони асп меистад.
кори мо хаспӯш шуд. Лекин ҳокимон барои чашми мардум ҳашт нафар бечораеро, ки дар умри худ тарф ба даст наги-рифта буданд, дастгир карда бадарға намуданд. Мо саломат монда, ба ривоҷ додани ҳунари худ машғул шудем.
· Магар ҳоло ҳам дастатон ба тарфбозӣ кор меояд? – гуф-та Аҳмад пурсид.
· Дасти ростам кор наояд ҳам, бо дасти чапам ҳар навъ тарфро парронда метавонам, лекин...
Гӯппон аз сухан бозистод ва чилим фармуд.
· Лекин чӣ? – гуфта Аҳмад пурсид.
· Дасти ростам айбдор шуда бошад ҳам, бо дасти чапам ҳар корро карда метавонам. Лекин як воқеаи дигар рӯй дод, ки ман дили худро бой додам. Ман дар ин ҷо ҳамон воқеаро ҳикоя карданӣ будам, тарзе шуд, ки ҳикояти тарфбозӣ ба миён омада, гап дароз шуда рафт.
· Гӯед, гӯед, он воқеаро ҳам шунавем! – гуфта ҷавонон аз ҳар гӯша ба тарафи бобо рӯй андохтанд.
Бобо баъд аз кашидани чилими обтоза боз ба ҳикоякунии саргузашти худ даромад...
· Вақте дар бозори Ғиштӣ дер монда, баъд аз фурӯ рафта-ни офтоб аз он ҷо баромадам, то вақте ки ба таги мазор раси-дам, хуфтан шуд, шаб ҳам бисёр торик буд, моҳ набуд, абри сиёҳ рӯйи ситораҳоро ҳам пӯшонда буд. Девон ва париёнро ба хотир оварда, аз мазор чашмамро намекандам. Нохост ди-дам, ки дар як гӯшаи мазор оташпораҳо менамоянд. Ман, ки аз он ҳама оташбозиҳо наметарсидам, бо дидани ин оташ андак дилам ларзид...
· Он оташпораҳо чӣ будааст? – гуён Ашӯр сухани Гӯп-понро бурида, тааҷҷуб кард.
· Аҷина буд, – гуфта Гӯппон сухани худашро давом дод. – Агар дар бағали худ бозубанд намедоштам, он аҷина маро зада месӯхт, ҳарчи ба шарофати бозубанд халос шудам, лекин аз ҳамон рӯз боз ҳар оташро аҷина гуфта метарсам. Намедо-нам, имсол тарфбозӣ карда метавонам ё не? Бинобар ин Рӯзимуродро (номи он шахси мадҳушгардида) ҳам таъна кар-дан дуруст нест. Аз деву парию аҷина тарсидан даркор аст.
· Бобо! – гуфт Аҳмад, – ба пеши шумо калонгапӣ наша-вад, ман аз аҷина-паҷина наметарсам.
· Ука, бисёр калонгирӣ накунед! – гуфт Шокир ба Аҳмад.
· Ҳоло бадани шуморо мӯрча нагазидааст. Ин гапҳоро шумо дар даруни меҳмонхона дар байни 15-20 нафар ёру ҷӯра зада метавонед. Ягон шаб якка ба таги мазор раведу қандатонро хӯред. Агар ҳамин тавр шаккокӣ кунӣ, аҷина як занад, ки
«воҳ» нагуфта мурӣ.
Аҳмад шӯрид ва оташин шуда гуфт:
· Ака Шокир, шумо ин қаду қоматро дар куҷо ёзондед, ин қад аст ё ҷуворипоя? Бо ин сиккаву суммот гапи задагии ин каса бинед-а...
Аҳмад қадре хомӯш монд ва боз ба Шокир нигоҳ карда:
· Гарав бандед, ҳозир ман ба таги мазор рафта оям!
· Гарав мебандам, – гуфт Шокир бо оҳанги тамасхуркуно-на ва дигарҳо ба Шокир ҳамроҳ шуда:
· Гарав мебандем, гарав мебандем, – гуфтанд.
· Аҳмад, ука, тезӣ накун! – гуфт бобо ба гап ҳамроҳ шуда,
· ба гапи касе, ки аз худат як курта пештар даррондааст, ота-шин нашав. Аз аҷина наметарсидагӣ одам нест. Ҳоло ту аҷи-наро надидаӣ!
· Аҷинаро дидаам ё надидаам, ин кори ман аст, – гуфт Аҳмад, – ҳамин ки «гарав мебандам» гуфта аз даҳонам баро-вардам, мебандам.
· Гӯй, шартат чист? – гуфт Шокир боз бо тамасхур.
· Шумо калон, шумо гӯед! – гуфт Аҳмад.
· Аҳмад, бачагӣ накун! – гуфта бобо боз оташи Аҳмадро паст кардан хост.
· Бачагеш чӣ? – гуфта боз Аҳмад оташинтар шуд ва бо дасти худ ба тарафи Шокир ишора карда илова намуд:
· Аз ҳамин барин калон шуда гаштан дар бачагӣ девона шуда мурдан беҳтар аст!
· Ҷанг даркор нест, шартро қарор диҳетон, – гуфт Рӯзи-мурод.
· Шарт ба Аҳмад, – гуфт Шокир.
· Шарт ба шумо ё ба ҳамаатон, – гуфт Аҳмад.
Шарт ба ҳамаамон ки бошад, ман гӯям, – гуфт Рӯзимурод ва бо як оҳанги мағрурона ба баёни шарт даромад. – Агар ба таги мазор сиҳат-саломат рафта оӣ, то зинда ҳастем, дангона,
ҳарифона ва гаштаки моро муфт хӯр; агар мурӣ, худо раҳмат кунад ва агар рафта натавониста аз роҳ баргардӣ, ҳамаамонро як бор зиёфат кун!
· Дуруст, дуруст, ҷудо нагз, – гуфтанд ҳамаашон.
· Ту чӣ мегӯӣ, Аҳмад? – гуфт бобо ба ӯ нигоҳ карда.
· Ҳар чизеро, ки ҷӯраҳо дуруст шуморанд, ман қабул дорам.
· Биё, ин тавр бошад, дастатро деҳ!
Аҳмад ва бобо монанди онҳое, ки савдо мекунанд, дасти якдигарро гирифтанд, бобо ба Аҳмад корди худро дода гуфт:
· Мазорро аз тарафи офтоббаро давр зада ба айвончаи рӯ ба рӯйи ғор мебароӣ, дар айвонча бо ин корд як хат мекашӣ, баъд аз он ба чорбоғча фуромада, аз дарвозаи поёни он ба ҷангалзор мебароӣ, як шоха аз ҷангал бурида гирифта кордро дар зери он ҷангал гузошта бозмегардӣ! Дуруст аст?
· Дуруст! – гуфт Аҳмад. – Лекин саги худро ҳамроҳ ме-барам.
· Чаро?
· Дар мазор шағол бисёр аст, агар саг набошад, дур нест, ки шағолҳо ба ман зарар расонанд.
· Касе, ки аз деву парӣ наметарсад, аз шағол чаро тарсад?
· гуфт Шокир бо оҳанги масхарадорона.
· Аз шағол тарсидан албатта дуруст аст, – гуфт Аҳмад, – агар якчанд шағол ба як одами бемилтиқ ё бетапонча ҳамла кунанд, албатта ғолиб мебароянд. Аммо аз аҷина тарсидан кори занон аст.
· Астағфируллоҳ! – гуфт Шокир оташин шуда.
· Монетон, «як гап кӯтаҳу олам гулистон», – гуфт бобо, – ҳозир маълум мешавад, ки кӣ зан, кӣ мард, кӣ шер, кӣ рӯбаҳ.
Аҳмад корди боборо гирифта аз ҷояш хест, ба дари хонаи худ, ки дар ҳамсоягии он ҳавлии маҷлисгоҳ буд, рафта, саги худро «Хайбар, Хайбар»1 гуён ҷеғ зада, ба худ ҳамроҳ кард ва роҳи сари мазорро пеш гирифт...
* * *
Аз аҳли маҷлис яке ба ҷони Аҳмад афсӯс хӯрда мегуфт:

1 Ин саг бо ҳамин номи «Хайбар» дар қисми якуми романи «Ғуломон» ва дар «Ёддоштҳо» низ тасвир шудааст.
· Ҳайф аст, ҷавоне, ки аз сад гулаш як гулаш нашукуфта-аст, худро бо як беандешагӣ нобуд кунад.
Дигаре мегуфт:
· Кӯр шавад, «гӯри худ, аъмоли худ» гуфтаанд, ба вай кӣ мондааст даҳанкалониро, бачаи пешхез чӣ мешавад мегӯед? Як рӯз не, як рӯз худашро нобуд мекунад-дия.
Сеюмӣ мегуфт:
· Имрӯз фардо ҳам дорад. Агар ягон кор шавад, фардо ба хешу таборҳои Аҳмад чӣ ҷавоб мегӯем? Айб ба бобост, ки ӯро нигоҳ надошт. Ӯ бачагӣ кунад ҳам, лозим буд, ки бобо ҳаю бош мекард.
· Ба ман чӣ? – гуфт бобо. – Ман як бор, ду бор гап задам, гӯш накард. «Ҳарчанд задам, дар нагирифт», «дидӣ ки нашуд, мон ки равад» гуфтаанд.
· Дар ин вақти шаб сари мазор рафтан ҳалво буд, ки Аҳмад мехӯрад? – гуфт Рӯзимурод бо оҳанги нобоварона. – Ҳолӣ мебинед, ки аз нимраҳа гашта меояд, ҳеҷ гап намеша-вад, натарсетон.
· Бо кадом рӯй ба пеши мо гашта меояд! – гуфт Шокир худбоварона, – дар вақти оташинӣ як гап заду рафт. Аз пеши мо ки баромад, рост ба хонаи худ рафта мехобад. Акнун, рӯйи Аҳмадро дар шаби зиёфаташ мебинем.
· Ҳеҷ намебинем гӯӣ-чӣ? – гуфт Ашӯр ба Шокир. – Вай пуле надорад, ки ҳамаи моро зиёфат кунад, саҳари барвақт аз хобаш хеста, роҳи Бухороро пеш мегирад ва пас аз он ҳеҷ гоҳ ба деҳа намеояд...
* * *
Ҳанӯз ин гуна гуфтугузорҳо ба поён нарасида буд, ки Аҳмад аз дар даромад. Дар рангу рӯяш осори тарсидагӣ набуд. Дар дасташ навдаи ҷангале буд, ки онро монанди касе, ки аз гулзоре шохчаи райҳонеро канда гирифта бошад, бепарвоёна меҷунбонид1.
· Чӣ кор карда омадӣ? – гуфт бобо ба Аҳмад.

1 Ин Аҳмади нотарс, ки шабона ба ҷангали мазор корд зада омад, худи Айнии ҷавон буд. Ин нуктаро нависанда дар боби «Дев ва аждаҳо»-и қисми якуми «Ёддоштҳо» қайд кардааст. Ниг.: «Куллиёт», ҷ. VI, саҳ. 60.
· Ҳар кореро, ки қарор ёфта буд, кардам, – гуфт Аҳмад ва навдаи ҷангалро ба пеши бобо гузошт.
· Корд чӣ шуд?
Дар таки ҷангале, ки ин навдаро аз он буридаам, гузоштам.
· Офарин! Ман шаҳрамро ба ту додам! – гуфт бобо бо оҳанги таслимкорона.
· Ҳоло маълум нест, – гуфт Шокир бо оҳанги нобоварона,
· кӣ медонад, ки ин навдаро аз мазори калон бурида омада-аст, ё аз руйдаричаи худаш, ки дар он ҷо ҳам як мазори ҷан-галдор ҳаст?
· Аҳмад дурӯғ намегӯяд, боз росту дурӯғаш пагоҳ маълум мешавад, – гуфт бобо.
· Базм ва хониши париёнро хуб тамошо кардам гӯйӣ-чӣ? – гуфт Рӯзимурод хиҷолатмандона.
· Ҳо! – гуфт Аҳмад. – Агар уллоси шағолонро шумо хони-ши париён ҳисоб кунед, хуб базм тамошо кардам. Афсӯс, ки баъд аз шунидани уввоси Хайбари ман онҳо дам шуда монданд
· «аҷинаҳо гурехтанд», ман ҳам аз базм маҳрум мондам.
· Аз уввоси саги ту девони даруни ғор аз наъра задан ва аждаҳо аз нафас кашидан ҳам мондагист? – гуфт Рӯзимурод масхара дошта.
· Не, ҳаво шамол буд, – гуфт Аҳмад хандакунон, – магар девон ва аждаҳо ба сабаби шамол овози саги маро нашуни-данд, ки аз наъра ва нафас кашидан боз наистоданд...
Аҳмад як сония хомӯш монда, як вазъияти ҷиддӣ гирифта давом намуд:
· Шумоён хуб одамед. Ҳар вақт шамол бошад, даруни ғop садо медиҳад. Шумо он садоро наъраи дев ва нафаси аждаҳо гумон мекунед. Вагарна аждаҳое, ки бо ду лаби худ дарёи За-рафшонро банд карда, як дарё обро дам мекашад, бо ин бу-зургӣ дар он ғори танге, ки харро бо кашшааш1 роҳ на-медиҳад, чӣ гуна медарояд ва мегунҷад? «Одаму ақл» гуфта-анд. Агар ақл набошад, cap кадуи хушк, даҳон тубаки бекор ва чашм шишаи холӣ будааст-дия!..

1 Кашша – чизест, ки аз лух бофанд ва дар болои хар гузошта дар вай по-ру ва хоку монанди ин андохта кашонанд.
Акнун ҳамаи ин даҳанмардон шикаст хӯрда буданд, бино-бар ин маҷбур буданд, ки гапҳои талхи заҳрдори Аҳмадро ба ҷойи ҳалво дам назада фурӯ баранд.
Танҳо Шокир ҳанӯз ҳам бовар намекард, бо вуҷуди ин то рӯз сафед шуда ошкор гардидани кор бардошт карда исто-данро ба худ салоҳ медонист...
Рӯз шуд, офтоб баромад, ба ҳама чун рӯз равшан шуд, ки Аҳмад корномаро тамом карда будааст. Лекин ҳанӯз онҳо бо-вар намекарданд, ки Аҳмад ин корро бо дилу гурдаи худ кар-дааст, балки мегуфтанд: «Мо бехабар будаем, Аҳмад девбанд шуда будааст». Бинобар ин аз ҳамон рӯз cap карда, Аҳмадро
«Аҳмади девбанд» мегуфтагӣ шуданд.
VI
Оё Аҳмад ҳақиқатан девбанд буд, ки бо он хурдсолӣ аз де-вон ва париён зӯр баромада ҳамаро дар ҳайрат андохт ё бозу-банди зӯре дошт, ки ҳеҷ зиёну заҳмат ба ӯ асар намекард ва ё ин ки дар ин миён сирри дигаре буд, ки ба ҳамсолон ва ҷӯраҳояш маълум набуд?
Ҷавоби ин пурсишҳо аз тарзи тарбияи Аҳмад ва саргу-зашти айёми хурдсолиаш маълум хоҳад шуд.
Аҳмад дар яке аз хонадонҳои хоҷагони Соктаре зоида шуда ба воя расида буд, афсонаҳои деву парӣ, ҳикояти ғop ва аждаҳо, гаронии сари мазор, чорбоғ ва ҷангалзорро аз дига-рон дида камтар нашунида буд.
Бинобар ин Аҳмад дар вақтҳои 8-9-солагиаш бисёр метар-сид, ҳатто гирдбодҳоеро, ки дар рӯзҳои шамоли дутарафа бармехост, кӯч кардани аҷина пиндошта, қариб буд дилкаф шавад. Хусусан занони кампир, ки Аҳмад дар хурдсолиаш аз онҳо бисёр шуг – матал мешунид, ҳамеша ҳикоятҳояшонро бо афсонаҳои деву парӣ зинат дода нақл мекарданд1.
Ин гуна афсонашунавиҳо ба Аҳмад бисёр бад таъсир карда буд. Ӯ гумон мекард, ки зери замин, рӯйи ҳаво, таҳти дарах-

1 Нависанда яке аз ин гуна занонро, ки бо афсонаҳои деву аждаҳо кӯда-конро  метарсониданд,  бо  номи  Султонпошшо  дар  қисми  якуми
«Ёддоштҳо» (бобҳои «Дар Соктаре», «Дев ва аждаҳо») тасвир кардааст.
тони мевадор, хусусан зери дарахти санҷид, рӯйи порутӯдаҳо ва хокистартӯдаҳо пур аз деву парӣ аст.
Бинобар ин Аҳмад барои дастбахок кардан баъд аз шом танҳо баромада наметавонист. Агар шабона аз хона барома-данӣ шавад, албатта, модараш ҳамроҳ мебаромад.
Аммо падараш аз ин ҳол бехабар буд, зеро ӯ як бор аз за-бони Аҳмад калимаи «танҳо метарсам»-ро шунида, ӯро бисёр коҳиш карда буд ва аз модари Аҳмад ҳам «ту бачаро тарсон-чак карда калон кардаӣ» гуфта сахт озурдагӣ карда буд. Би-нобар ин на Аҳмад ва на модараш ба пеши он шахс аз тарси деву парӣ лаб кушода наметавонистанд.
* * *
Шабе модари Аҳмад дар хона набуд, айёми тобистон буда, вақтҳои рӯйиҳавлихобӣ буд. Падари Аҳмад ним таноб барин гандумпояашро, ки дар рӯйдарича дошт, он шаб об дода буд. Дар вақти ба замин об cap додан шамол бошад ҳам, ҳанӯз за-мин бо об такдав нашуда, ҳаво ором гирифт. Бинобар ин, обрӯбакҳои гандумпоя ба як сӯ ғун нашуда монд.
Падари Аҳмад одами бодиққат буд, ӯ нахост, ки аз беша-молӣ замин ифлос шуда монад. Бинобар ин як шохаи баргдо-ри дарахти гуҷумро бурида гирифта, ба замини нав об дода-шуда даромада ва бо он шоха обро лат дода обрӯбакҳоро ба як тараф ғундоштанӣ шуд.
Вақте ки падар ба ин кор машғул шуд, Аҳмад ба рӯйи суфаи ҳавлӣ танҳо монд. Ӯ дар ин танҳоӣ бисёр метарсид, аммо аз тарси падар «метарсам» гуфта наметавонист. Аз шом хеле вақт гузашт, шаб торик шудан гирифт. Дар ин ҳангом хаёли деву парӣ, ҷину аҷина гирдогирди Аҳмадро фаро ги-рифт. «Мабодо ба назарам чизе намояд» гуфта Аҳмад чаш-машро пӯшид. Баъд аз чанд сония дилаш тангӣ кард, хаёлот боз ҳам воҳимадортар гардид: гӯё як чиз омада ба гардани ӯ савор шуданӣ аст ва мехоҳад, ки ӯро буғ (хафа) карда кушад.
Ночор Аҳмад чашмашро кушода дид, ки дар поёни суфа дар даруни таафдон1 куррачаҳо, сагбачаҳо, барраҳо ва бузғолаҳо барин ҳайвонҳои хурд ва реза ғун шудаанд, ба

1 Таафдон – чуқурӣ (чоҳ) барои рехтани хокрӯба ва ахлот.
пушти куррачаҳо тӯқумчаҳои сурхро бо ҷули сурх кашида-анд, дар гардани онҳо гарданбандҳои абрешими сурхи зангӯладор, дар гардан ва почаҳои ҳайвонҳои дигар ҳам гар-данбанд ва пойбандҳоро бо зангӯлаҳои қатор овехтаанд, ки бо ҳаракати онҳо садо мебароварданд. Ин ҳайвонот бо ҳам бозӣ мекунанд, ба болои ҳамдигар савор мешаванд, гардани якдигарро мехоянд ва гоҳо аз даруни хасрӯбаҳо хӯрокворӣ ёфта мехӯранд, дар болои хӯрок бо якдигар талош мекунанд... Аҳмад хост ин ҳолро ба падараш хабар диҳад, боз аз тарси даҳшати падар, ки дар ин мавридҳо бисёр коҳиш мекард, хо-мӯш монд. Лекин чунон тарсида буд, ки ёрои ҷунбидан надошт. Сар то пояш монанди касе, ки вараҷаи сахт дошта бошад, меларзид, дандонҳояш ба ҳамдигар чунон бо тезӣ ме-расиданд, ки шунаванда садои ба ҳам пайвасти бо рез навохта
шудаистодаи тори рубоб гумон мекард...
Аҳмад чашмашро аз он ҳайвоноти аҷиб намеканд. Як вақте дид, ки ҳамагӣ саф кашида ба тарафи ӯ меоянд. Аз ҳавли ҷон гурехтанӣ шуда аз ҷояш хест, лекин қадам бардошта натаво-нист. Танҳо:
· Дадаҷон! – гӯён фарёд кашид ва ғалтид. Падари Аҳмад ҳам дар ҷавоб:
· Ҳа, натарс! Ман рафтам, – гуфта овози даҳшатноке дод.
Аз шунидани овози падар дили Аҳмад қадре қувват гирифт ва чашмашро кушода нигоҳ кард, ки он ҳайвонҳо дар гу-рехтананд, баъзе ба болои бом, баъзе ба дарахти тути дар по-ёни суфа буда ва баъзе ба роҳрави берун гурехта, дар як на-фас зим ғоиб шуданд.
Падари Аҳмад расида омад, ӯро дар бағал гирифта дил-дорӣ дод ва воқеаро пурсид. Аҳмад гирён-гирён ва нафаска-шон ҳар чӣ дида буд, ягон-ягон ҳикоя кард.
· Дуруст, ин чизҳое, ки дидӣ, ҷин ва аҷина аст, – гуфт ба Аҳмад падараш, – лекин маълум мешавад, ки ту аз як чиз бе-хабар будаӣ ва бинобар ин аз инҳо тарсидаӣ.
Падари Аҳмад ӯро, ки як қадар ором гирифта буд, дар рӯ ба рӯйи худ шинонда ҳикоят cap кард:
· Шунида мон, вакте ки бобои ман ба сайри Нурато ме-
рафтааст, як аспи бисёр хубе дар зери пояш будааст, вақте ки мехостааст ба кӯҳи Ғазғом барояд, сағрии асп хам хӯрдааст.
Бобоям андеша кардааст, ки «ин асп аз он аспҳо нест, ки бо савор шудани як кас пушти худро хам кунад, чӣ ҷойи сағри-аш. Ҳамоно дар ин воқеа асроре ҳаст» гӯён бо як чобукӣ дар пушти худ ба тарафи сағрии асп чанг задааст. Дар ин чанг за-дан ба чанголаш як даста мӯйи нобофта даромадааст. Дарҳол мӯйро ба банди дасташ печонда маҳкам нигоҳ дошта:
· «Ба ҳурмати чилкоф1 ҳозир шав, вагарна мекушамат», – гуфтааст.
Соҳиби мӯй ба назар намоён шудааст ва бобом дидааст, ки ӯ подшоҳи аҷинагон аст, ки дар сари мазори худамон боргоҳ дорад.
Бобом ба ӯ гуфтааст:
· Ба ту кӣ ин ҷасоратро дод, ки ба ман беадабӣ кунӣ, ма-гар девбанди чилкофхон будани маро намедонистӣ?
Подшоҳи аҷинагон пас аз узрхоҳӣ ва тавбаву тазарруи бисёре гуфтааст:
· Вақте ки шумо ба нияти зиёрати Нурато баромадед, ман ҳам ҳамроҳи шумо рафтанӣ шудам, то ки ба шарофати шумо зиёратам қабул шавад. То ин ҷо дар рикоби шумо пиёда да-вида омадам, хурду резагони аҷинагонро, ки дар роҳ вохӯр-данд, ҳамаро огоҳонидам ва кӣ будани шуморо ба онҳо фаҳмондам.
Аммо дар ин ҷо як шухӣ ва густохӣ карда, ба аспи шумо савор шудам, ин беодобии маро бубахшед.
· Дар ин беодобие, ки ту кардӣ, ҳаққи ту туро нобуд кар-дан аст, – гуфтааст бобом ба ӯ, – лекин агар қасам хӯрда аҳд бандӣ, ки ба авлоди ман зарар намерасонӣ, дигар девон ва па-риёнро ҳам аз зараррасонӣ бозмедорӣ, ман туро мебахшам ва cap медиҳам.
Подшоҳи аҷинагон:
· Ба шумо, ба авлоди шумо ва ба авлоди авлоди шумо то қиёми қиёмат зарар намерасонам ва аҷинагони дигарро ҳам аз зараррасонӣ бозмедорам, – гуфта қасам ёд кардааст.

1 Чилкоф – дуое будааст, ки азоимхонҳо мехондаанд (шарҳи нависанда).
– Сабаб ин аст, ки, – гуфт падари Аҳмад, – деве, парие ва аҷинае ба авлод ва хонадони мо зиёну заҳмат расонда намета-вонад. Ту аз ин воқеа бехабар будӣ, бинобар ин тарсидӣ, онҳо ба назарат намоён шудаанд. Агар баъд аз ин натарсӣ, онҳо ба назарат намоён нахоҳанд шуд...
Аҳмад баъд аз ин воқеа наметарсидагӣ шуд, баъд аз ин чизе ҳам ба назараш намоён намегардид. Шабҳо обдорӣ ме-кард, танҳо ба даруни чорбоғ мерафт, дар ҳар ҷойе, ки кам-пирҳо «аҷина ҳаст» мегуфтанд, ӯ қасдан аз он ҷо мегузашт. Мақсадаш ин буд, ки як бори дигар яке аз аҷинагонро бинад ва ӯро дастгир карда, аҳди бо бобокалонаш басташударо ба хотири ӯ оварад, ӯро хуб танбеҳ намояд. Ниқори чандинсола-ро, ки ӯ аз аҷинагон тарсида ҳамеша дар азоб мегузаронид, аз онҳо барорад. Лекин хеҷ гоҳе ба назараш аҷина наменамуд...
VII
Аҳмад 12-сола шуд, ин вақт саводаш ҳам баромада буд. Ӯ девонҳои шоирони гузаштаро бисёр дӯст дошта мехонд, аз ин ҷумла девони Саъдиро. Рӯзе дар девони Саъдӣ ин байтро дид:
Дев бо одам наёмезад, матарс, Бал битарс аз одамони девсор.
Аҳмад дар маънии ин байт фикр карда, аз ин чунин фаҳмид, ки дев аз ғайри қасам додан ҳам ба одамӣ зарар ра-сонда наметавонистааст.
Вақти муносиберо ёфта, байти мазкурро ба пеши падараш хонд ва маъниашро пурсид. Падараш гуфт:
– Ҷони падар! Модарат ва занони дигар барои ту бисёр афсонаҳои ваҳмангезро аз деву парӣ нақл карда туро тарсон-да буданд. Дидам, ки хушку холӣ «натарс!» гуфтани ман ба ту асар накард ва тарсро аз дилу димоғи ту набаровард, бино-бар ин ман ҳам «давои қурут – оби гарм» гуён як афсонаи дурӯғ бофта, тарси дар димоғи ту чандин сол боз ғуншударо якбора баровардам. Чун туро бо дурӯғҳо тарсонда бемор кар-да буданд, ман ҳам бо дурӯғе бемории туро даво кардам. Он
ҳикояти бобом, сайри Нурато, қасам додани подшоҳи аҷина-гон... ҳама дурӯғ буд, ки ман он вақт барои маслиҳат сохта будам. Аммо дар ҳақиқат Саъдӣ рост мегӯяд, ки одамӣ аз ҳар чиз зӯр аст, деву парӣ, ҷину аҷина ҳеҷ кадом ба фарзанди одам зарар расонда наметавонанд. Ин зарарҳое, ки одамҳо гумон мекунанд аз девҳо дидаанд, ҳама аз вайронии димоғи онҳост, ки ба сабаби шунидани дурӯғҳои воҳимадор ба ди-моғашон халал расидааст. «Кувваи воҳима ҳалок аст» гуфта-анд, бинобар ин ваҳмашон ҳар чизро ё ки чизи нобударо ба назари онҳо «дев» карда нишон додааст. Онҳо бо ваҳми худ тарсида, шал (фалаҷ) шудаанд, даҳонашон каҷ гардидааст, ҳатто баъзеҳо дилкаф шуда мурдаанд. Ту яқин дон, ки деву парӣ ба одамӣ зарар расонда наметавонад. Зараррасонанда танҳо тарси худи одам аст...
Падари Аҳмад қадре хомӯш монда, баъд аз санҷидани да-раҷаи таъсири сухани худ ба Аҳмад, ба шарҳи мисраи дуюми байти Саъдӣ даромада гуфт:
· Маънии «аз одамони девсор тарс!» гуфтани Саъдӣ ин нест, ки тарсида аз онҳо гурез ё ин ки cap хам карда, ҳар чӣ кунанд, дам назан ва ҳар чӣ гӯянд, қабул намой. Балки Саъдӣ мехоҳад гӯяд, ки аз одамони девсор (одамони бад) тарсида, ба дафъи зарари онҳо кӯш! Чунончи, ин маъниро худи Саъдӣ дар поёни ҳамон байт бо ин байт равшан ифода мекунад ва мегӯяд:
Бо бадон бад бошу бо некон наку! Ҷойи гул гул бошу ҷойи хор хор.
Падари Аҳмад ба будани деву парӣ, ҷину аҷина бовар дошт. Фарқи ӯ аз одамони дигари ҳамасри худаш танҳо ин буд, ки «деву парӣ ба фарзанди одам зарар расонда наметаво-над» гуфта эътиқод мекард. Бинобар ин ба писараш ҳам бо ҳамин роҳ талқин карда ва сухани худро зиёдтар тафсил дода гуфт:
· Баъзе шабҳо дар мазорҳо ё дар ҷойҳои дигар ба назари кас оташпораҳо монанди ахгар намоён мешавад. Дар ҳақиқат аҷина аз онҳо беш нест. Аз дасти як оташпораи хокистаролуд чӣ мебарояд, ки одамро зада девона кунад ё кушад. Хокиста-ри қӯрдори оташдони мо аз он пурзӯртар аст.
Таълимот ва тарбияи падари Аҳмад ба Аҳмад ҳама ана бо ҳамин роҳ мерафт. Бинобар ин Аҳмад дар шаби дангона каҳрамонӣ нишон дод ва дар он вақти шаб ба сари мазоре, ки бобои навҷавонон бо он ҳама зӯроварӣ ва паҳлавонӣ рафта наметавонист, танҳо рафт ва гаравро бурд.
VIII
Аҳмад хондани худро давом дод, 25-26 сол дар мадрасаҳои Бухоро зиндагонӣ кард, дарс хонд ва дарс гуфт. Дар миёнаи муллоён ва муллобачагон танҳо худаш буд, ки аз деву парӣ наметарсид.
Як шаби тобистон дар Бухоро, дар сари гулзори мадрасаи Бадалбек Аҳмад бо чанд муллобачагон нишаста буд. Яке аз онҳо ба қазои ҳоҷат рафт. Баъд аз чанд сония аз тарафи ха-лоҷо овози фарёде шунида шуд. Аҳмад ва дигарон ба он та-раф нигоҳ карда давиданд. Рафта диданд, ки он муллобача ба хок афтодааст ва аз даҳонаш кафк меравад. Баъд аз ҳушёр кардани он аз вай аҳволро пурсиданд, ӯ гуфт:
· Аҷинаро дидам. Аҳмад хандида пурсид:
· Он аҷина дар куҷост?
Он муллобача зери девореро нишон дода гуфт:
· Ман дар он ҷо аҷинаро ба сурати оташпора дидам. Ҳама ба ҷойи нишондодаи ӯ рафта нигоҳ карданд, ки дар ҳақиқат ҳам оташпора намоён аст. Ҳама дар тарс афтоданд. Аммо Аҳмад беибо ба тарафи он оташпора рафта, онро бо кафши худ молиш дода ба хокаш олуда кард. Оташпора нопадид гардид. Ҳама гуфтанд, ки «Аҳмад девбанд» будааст.
Ин воқеа дар аввалҳои дарсхонии Аҳмад буд. Аҳмад то ин вақт ба ҳастии деву парӣ монанди падари худ бовар дошт. Лекин ҳамин қадар фикр пайдо карда буд, ки «аҷина ба одам зарар расонда наметавонад» мегуфт. Далели вай ба ҳастии аҷина оташпораҳои шабҳо намоён мешудагӣ буданд.
Аз ин вокеа чандин сол гузашт. Дар Бухоро револютсияи фикрӣ cap шуд. Аз ҳар тарафи олами маданият рӯзномаҳо, журналҳо ва ҳар гуна китобҳои фаннӣ омадан гирифтанд. Яке аз хонандагони адабиёти нав «Аҳмади девбанд» буд.
Аҳмад дар яке аз китобҳои фаннӣ хонд, ки як ҷузъи усту-хон фосфор ном моддаи кимиёвӣ будааст, ки шабҳо, хусусан дар ҳавоҳои гарм ба назари одам монанди оташ намоён ме-гардидааст. Ҳар гоҳ ки устухон пӯсида хок гардад, ин чиз па-дидор мешудааст. Шабҳо дар мазорот намудани оташпора аз он сабаб будааст, ки дар он ҷо устухони пӯсида бисёр аст.
Аҳмад дар таърихҳо хонда буд, ки мадрасаи Бадалбек дар ҷойи мазори куҳнае бино ёфтааст. Пас донист, ки он оташпо-рае, ки дар он ҷо намоён шуда ҳамаро дар тарс андохта буд, ба ғайр аз фосфор чизи дигаре набудааст.
Аҳмад вақте ки бо мутолиаи китобҳои фаннӣ фосфор бу-дани оташпораҳои шабнамоёншавандаро донист, дигар яқин пайдо кард, ки «дев, парӣ ва аҷина» ном чизе дар дунё нест. Чизҳое, ки мардум «дев, парӣ, ҷину аҷина» гуфта метарсанд ё хаёли хушк будаанд, ё чизҳое будаанд, ки чӣ будани онҳо ба донишмандони ҳикмат ва кимиё маълум аст.
Аҳмад агарчи ягон мактаби мунтазами фанниро тамом накарда бошад ҳам, бо таҷриба ва мутолиаҳои худ яке аз до-нишмандони илми тарбия шуд. Дар ҳар маврид ва ба ҳар кас маслиҳат медод, ки бачагонро тарсонда калон накунанд, мо-нанди ҷин, аҷина хаёлот ва хурофотро ба димоғи бачагон ҷойгир насозанд. Вагарна ояндаи он бачаро хароб, зиндагӣ ва саломатии ӯро дар таҳлука ва изтироб хоҳанд андохт.

